
Мен къыркъ йылдан берли иджатнен огърашам. Музыка эсерлери язам. Балаларнен чалышмакъны 
пек севем.

Бу девир  ичинде «Достлукъ»,«Фиданлар»,«Теселли», «Тебессюм» киби бала ансамбллери тешкиль 
этип, онларнен генчлеримизни буюк санат ёлуна озгъардым ве бугуньде оларнынъ мувафакъиетлерини 
корип, джан-юректен къуванам.

Айны вакъытта балалар  ичюн пек чокъ йырлар  ве инструменталь музыка эсерлери яздым. Талебелер  
оларны бегенип йырлай, чала ве динълейлер.

«Тебессюм иле яша» адлы элинъиздеки бу китап балаларгъа къарарлаштырылгъан. Онъа чешит 
йыллар  девамында язылгъан  эсерлеримни кирсеттим. Зан этсем оларны генчлеримиз бегенирлер.

Мен яшларымызгъа мураджаат этмек истейим:
Достлар! Гъает дюльбер, озьгюн къырымтатар  музыкасыны севинъиз, огренинъиз, иджра этинъиз 

ве яшатынъыз!

Музыкальный сборник для детей «Тебессюм иле яша» (Живи с улыбкой) написан для того, чтобы 
привить ребенку любовь к родному языку, к крымскотатарской музыкальной культуре, а также воспитать 
в ребенке чувства патриотизма.

Песни дают возможность ребенку в игровой форме научиться читать, считать, узнавать животных и 
их голоса. Также знакомит с традициями и обрядами крымских татар. 

Это песни, посвященные различным национальным праздникам: «Наврез», «Хыдырлез», «Янъы 
йыл» и др.

Сборник рассчитан на детей разного возраста, как для самых маленьких, так и постарше. 

Омюр ве йыр
Бестекяр Сервер Какуранынъ 

60 йыллыгъы мунасебетинен

Дюньяда ойле адамлар  бар  ки, оларнынъ бутюн аяты йырнен багълы-
дыр. Мен ойле адамларгъа сукъланам. Затен инсан бу дюньягъа кельге-
нинден кеткенге къадар  йырнен яшай. Къуванчлы дакъкъаларда да, ке-
дерли аньлерде де бизлер  йырлаймыз. Кя де къуванч, кя де гъам-элемден 
себеп йыр  омрюмизнинъ ёлдашы ола.
Адамзат бинълердже йыл девамында иште бойле къуванчлы ве кедер-

ли эсерлер  догъурды. Халкъ йырлары киби тесирли, юрекни эеджанлан-
дырыджы ве сызлатыджы тюркюлер  ёкътырдыр. Чюнки олар  сенелер  
бою джюляланып, къальп нагъмелерине чевирильгенлер. Бойле йырларны 
яраткъан инсанлар  – шаирлер  ве бестекярлардыр. Халкъымыз арасында 
олар  эр  кеске беллидир.
Сервер  Какура озюнинъ бутюн анълы омрюни къырымтатар  музыка-

сыны сакъламагъа, яшатмагъа, инкишаф эттирмеге багъышлады. 

Бойле бакъсанъ, нам къазангъан санат эрбабы. Лякин ана тилинде 
тасиль алмады, миллий къырымтатар  нагъмелерини илькиде ана-Ватаны-
нынъ дагъ-къырларында, яйлаларында, денъиз ялыларында эшитмеди. 
Бутюн буларны о, башта бир  къорантасында – ана-бабасы Шаип агъа ве 
Эмине аптеден, сюргюнликте яшагъан джефакяр  халкъындан эшитти, 
севди, кенди анъына синъдирди.
Узакъ Озьбекистаннынъ Фергъана вадисиндеки Андижан виляетининъ 

Байтокъ деген коюнде догъгъан Сервер  балалыкътан музыкагъа севда 
олды. Шу себептен музыка мектебинде, сонъра музыка окъув юртунда 
ве, ниает, Ташкент консерваториясында тасиль алды. Балалыгъындан 
къырымтатар  тойларына бармагъа севе эди. Эгер  ондан о я да бу той 
насыл кечкенини сорасалар, Сервер  башта бир  анда анги усталар  чалгъа-
ныны, насыл меракълы йыр  ве авалар  эшиткенини айтатургъан.
Какура консерваторияны   битирген сонъ бир  къач  йыл девамында 

Андижанда «Дружба» ансамблинде музыка ребери олып чалышты, 1988  
сенеси Къырымгъа кочип кельди. Мында о «Таврия» ансамблинде, айны 
вакъытта озю тешкиль эткен «Фиданлар» балалар  ансамблинен ча-
лышты.
Бестекяр  «Къырым» ансамбли тешкиль олунгъанынен, «Теселли» 

балалар  вокал такъымыны да мейдангъа кетирди. Онда тербиеленген 
онларнен яшлар  ве къызлар  сонъундан чешит профессиональ коллек-
тивлерде пекинип къалдылар  ве бугунь де мувафакъиетнен чалышмакъта-
лар. С. Какура Татаристаннен Къырым арасындаки иджадий алякъаларны 
инкишаф эттирмек макъсадында «Сююмбике варислери» деген аньаневий 
халкъара балалар  фестивалининъ, «Татлы сес», «Джанлы сес» телеви-
зион балалар  йыр  конкурсларынынъ тешкилятчыларындан бири олып, 
айны вакъытта бу ярышларда жюриге етекчилик япты. Бундан бир  къач  
йыл эвельси бестекяр  «Къырым» коллективи янында янъы «Тебессюм» 
балалар  ансамблини де мейдангъа кетирди. Устаз «Теселли» ве «Тебес-
сюм» иштиракчилерини Тюркие, Романиягъа гастроллерге алып барып, 
оларгъа дюньяны косьтерди, диаспора векиллерини халкъымызнынъ яш 
иджаткярларынен таныш этти. Айны вакъытта бала ансамбллеринен чокъ 
керелер  миллий мектеплеримизде булунып, концерт – ачыкъ дерслер  ке-
чирильди, талебелер  миллий чалгъы алетлеримизнен, фольклорымызнен 
эм де земане бала йырларынен таныш этильди. 
Бестекярнынъ «Мен анамнен лаф этем», «Эбабиль», «Мен гемиджи 

оладжам», «Элифбе байрамы», «Татарларнынъ ашлары» киби бир  чокъ 
бала йырлары эр  кеснинъ севимли эсерлери олып къалдылар.

Бундан да гъайры санатчы бир  къач  сенеден берли Къырым муэндис-
лик-педагогика университетининъ музыка болюгинде девлет имтиан ко-
миссиясына реислик япа, онларнен койдешлер  корюшювлеринде ишти-
рак этип, ватандашларымызны къувандыра.
Сервернинъ шахсий иджадий фаалиетине кельсек, онынъ гъает ке-

ниш истидат саиби экенини коремиз. О, «Алдар  косе», «Алтын чипче-
чик» киби къокъла спектакллерине, «Къырымлылар», «Авдет» киби ве-
сикъалы фильмлерге, «Мераметли къарынджа» мультфильмине музыка 
язды. Озь йырлары язылгъан «Чокъракъ башында», «Бу дюнья», «Севги 
куню», «Къырымым», «Тебессюм» киби йигирмиге якъын аудио-, видео-
кассеталар, лазер  дисклер  чыкъарды. «Песни моря», «Крымские зори» 
киби халкъара фестиваллерде фааль иштирак этти.
Бестекяр, йырджы ве чалгъыджынынъ иджат ёлу бойле зенгин ве се-

мерелидир. Украина ве Татаристанда нам къазангъан санат эрбабы, учь 
къызныннъ бабасы ве дёрт торуннынъ къартбабасы Сервер Какура якъын-
да алтмыш яшкъа толды. О иджады къайнагъан бир  девирде булунмакъта. 
Эминмиз ки, о эм буюк яштаки инсанлар, эм генчлер  ичюн даа чокъ ме-
ракълы эсерлер  яратыр.

Аблязиз Велиев,
шаир, Къырымда нам къазангъан санат эрбабы.

ТЕБЕССЮМ ИЛЕ ЯША!
Муз. ве сёзл. Сервер Какуранынъ

Эгер  де джанынъ сыкъылса,
Къасеветлерге далса,
Биль, яхшы олмакъ ичюн, 	
Тебессюм иле яша. 

Багълама:
Бир-бирине бахшыш этип, 
Тебессюмлер  багъышланъыз.
Саба акъшам бутюн вакъыт,
Тебессюм иле яшанъыз.
Эп, эп, эп, эпинъиз,
Эп, эп, эп, кулюнъиз!
Эп, эп, эп, эпинъиз, эп.

Бизлерге эпимизге, 
Тебессюмлер  яраша.
Эп кульсек шакъалашсакъ, 	
Омрюмиз узунлаша.

Инсанлар  даим кульсин,
Сайгъы урьмети олсун,
Тебессюмлер  бирлешир, 	 
Дюньямыз эп ярашыр.

}  2 кере

}  2 кере

}  2 кере

Ана тилинъни бильсенъ,
Эм де гузель лаф  этсенъ,
Эр  кес айтыр: «Машалла»!
Не де гузель бу бала.	         – 2 кере
		
Багълама:
Мен анамнен лаф этем,
Мен бабамнен лаф этем,
Лаф эте, эте – осем,
Йылдызларгъа мен етем.

Мен окъуйым эм язам,
Эзберден шиир  айтам.
Достума мектюп язсам,
Ана тилинде язам.		   – 2 кере

МЕН ЛАФ ЭТЕМ
Сёзл. Сейран Усеиновнынъ
Муз. Сервер Какуранынъ

Багълама:
Мен анамнен лаф этем,
Мен бабамнен лаф этем,
Къартанамнен лаф этем,
Къартбабамнен лаф этем.

Кезинтиге мен чыкъсам,
Эр  шейнинъ адын тапсам,
Осе меним юрегим,
Яшасын меним тилим!	 – 2 кере

Багълама:
Мен анамнен лаф этем,
Мен бабамнен лаф этем,
Лаф эте, эте – осем,
Йылдызларгъа мен етем.

Адетиме мен шашам,
Адамсыз пек тарсыкъам.
Къапыма бири кельсе,
Бала киби къуванам.

Багълама:
Буюрынъыз, достларым,
Сайгъылы адамларым.
Хош кельдинъиз эвиме,
Сизге джандан севинем.

ХОШ КЕЛЬДИНЪИЗ ЭВИМЕ 
Сёзл. Сейран Усеиновнынъ
Муз. Сервер Какуранынъ

Бугунь меним ишим чокъ,
Отурмагъа вакътым ёкъ.
Яхшы ашлар  пишеджек,
Тувгъанларым келеджек.

Багълама.

Севип-сайып кельгенге,
Баш устюнде ерим бар.
Селям берип киргенге,
Тёрюм бош, къавем де бар.

Багълама.

ТАТАРЛАРНЫНЪ АШЛАРЫ
Сёзл. Сейран Усеиновнынъ
Муз. Сервер Какуранынъ

Татарларнынъ севген ашы – чиберек,
Чиберексиз байрамлары пек сийрек.
Лезетлидир  бурмасы, кобетеси,
Атта ягъсыз пишкен такос питеси.
Татарларнынъ севген ашы ич битмез,
Чиберекни макътамагъа сёз етмез.

Татарларнынъ севген ашы – татараш,
Ашыр  айда тансыкъ ашы – ашыраш.
Софрасында битмек бильмез сармасы,
Сармасынен мытлакъ олур  долмасы.
Татарларнынъ севген ашы ич  битмез,
Сармасыны макътамагъа сёз етмез.

Татарларнынъ севген ашы – пилявдир,
Йигитлерни джанландыргъан кебаптыр.
Татар  ашар  эм макъарне, эм лакъша,
Бу ашларны сен де ашап бинъ яша.
Татарларнынъ севген ашы ич  битмез,
Бу ашларны сен де ашап бинъ яша.

Йырламагъа мен севем,
Йыр  эшитсем – севинем.
Динъленъиз, мен йырлайым,
Йырлайым ве ойнайым.

Багълама:
Яткъанда – йырлайым,
Тургъанда – йырлайым,
Байрамда – йырлайым,
Йырнен мен хайырлайым.		

Кунеш нурларын сача,
Багъчалар  чечек ача.
Ешиллене байырлар,
Янъгъырай берсин шенъ йырлар.

Багълама.

  2 кере

ЙЫРЛАМАГЪА МЕН СЕВЕМ
Сёзл. Сейран Усеиновнынъ
Муз. Сервер Какуранынъ

Баштан аякъ такъынгъан
Мустафа авгъа чыкъкъан.
Дагъгъа о пек ашыкъкъан
Копегини унуткъан.

Багълама:
Ай, авджы Мустафа,
Вай, авджы Мустафа,
Копегини унуткъан.

Чалылыкъта чокъ юрьген,
Тавшанларгъа расткельген.
Зыпкъын авны къачыргъан,
Ачувлангъан, къычыргъан.

Багълама:
Ай, авджы Мустафа,
Вай, авджы Мустафа,	
Ачувлангъан, къычыргъан.	

Ай-ай олса копеги,
Лякин бош бу истеги.
Копек эвде – ювада.
Авджы исе авлада.

  2 кере

  2 кере

АВДЖЫ МУСТАФА
Сёзл. Сейран Усеиновнынъ
Муз. Сервер Какуранынъ

  2 кере

  2 кере

Багълама:
Ай, авджы Мустафа,
Вай, авджы Мустафа,	
Авджы исе авлада.

Пек догъру айткъан къартлар,
Икметли сёзлери бар:
«Дагъгъа барды копексиз,
эвге кельди тавшансыз».

Багълама:
Ай, авджы Мустафа
Вай, авджы Мустафа,
Эвге кельди тавшансыз.

Мен северим акъбардакъ,
Сен северсинъ мелевше.
Мен северим орман-дагъ,
Санъа чёллер  келише.

Багълама:
Мен северим, северим,
Сен северсинъ, северсинъ.
Мен северим орман-дагъ,
Санъа чёллер  келише.

Мен северим ялыда
Чал далгъалар  сёйленсе.
Сен северсинъ яйлада
Къавал сеси инълесе.

МЕН СЕВЕРИМ
Сёзл. Сеитумер Эминнинъ
Муз. Сервер Какуранынъ

Багълама:
Мен северим, северим,
Сен северсинъ, северсинъ,
Чал далгъалар  сёйленсе,
Къавал сеси инълесе.

Кель, экимиз берабер
Дост олайыкъ, олайыкъ.
Муаббет яшап-яшап,
Ватанны биз севейик.

Багълама:
Мен северим-северим,
Сен северсинъ, северсинъ.
Муаббет яшап-яшап,
Ватанны биз севейик.

Бакъа, бакъа
Не ичюн индемейсинъ?
Бакъа, бакъа 
Сесини чыкъармайсынъ.

Багълама.
Бакъ, бакъ, бакъ, бакъ, бакъ
Бакъылдай бакъа.
Бакъ, бакъ, бакъ, бакъ, бакъ
Бойле бакъыра бакъа. 

Хораз, хораз
Не ичюн индемейсинъ?
Хораз, хораз
Сесини чыкъармайсынъ.

Багълама.
Ко-ко, ка-ре-коок,
Къычыра хораз.
Ко-ко, ка-ре-коок,
Бойле сес чыкъара хораз.

Сыгъыр,сыгъыр,
Не ичюн индемейсинъ?
Сыгъыр,сыгъыр,
Сесини чыкъармайсынъ.

Багълама.
Мо-мо, мо-мо-мо,
Мунъреди сыгъыр.
Мо-мо, мо-мо-мо,
Бойле сес чыкъарды сыгъыр.

АЙВАНЛАРНЫНЪ СЕСИ

Сёзл. ве муз. Сервер Какуранынъ

Эчки, эчки,
Не ичюн индемейсинъ?
Эчки, эчки,
Сесини чыкъармайсынъ.

Багълама.
Мек-мек-мек-мек-мек,
Мекеклей эчки.
Мек-мек-мек-мек-мек,
Бойле сес чыкъара эчки.

Копек, копек,
Не ичюн индемейсинъ?
Копек, копек, 
Сесини чыкъармайсынъ.

Багълама.
Гъав-гъав, -гъав, -гъав, -гъав,
Авлай копекчик.
Гъав-гъав, -гъав, -гъав, -гъав,
Бойле афыра копек.

Тавукъ, тавукъ,
Не ичюн индемейсинъ?
Тавукъ, тавукъ,
Сесини чыкъармайсынъ.

Багълама.
Къыд-къыд, къыд-къыдакъ
Къыд-къылдай тавукъ.
Къыд-къыд, къыд-къыдакъ,
Бойле сес чыкъара тавукъ.

Папий, папий,
Не ичюн индемейсинъ?
Папий, папий,
Сесини чыкъармайсын.

Багълама.
Вакъ-вакъ-вакъ-вакъ-вакъ,
Вакъылдай папий.
Вакъ-вакъ-вакъ-вакъ-вакъ,
Бойле сес чыкъара папий.

Тильки, тильки,
Не ичюн индемейсинъ?
Тильки, тильки,
Сесини чыкъармайсын.

Багълама.
Фыр-фыр-фыр-фыр-фыр,
Фырылдай тильки.
Фыр-фыр-фыр-фыр-фыр,
Бойле сес чыкъара тильки.

Урсанъ топчыкъны ерге,
Къалкъып кокке секире.
Топ-топ эте, эрише.
Къайтып, элиме тюше.

Бар  кучьнен урсам ерге,
Секирип четке кете.
Ятсам, яваштан-яваш,
Ёкътырдыр  ондан юваш.

Базыда къачып кете,
Артындан барып етем.
Оплап-оплап ойнайым,
Бу оюнгъа тоймайым.

ТОП

Сёзл. Васфие Къыпчакънынъ
Муз. Сервер Какуранынъ

Чип-чип, чип-чип, чипчелер,
Ем сепейик сизлерге.
Чивильдешип азбарда,
Зевкъ беринъиз бизлерге.

Багълама:
Тез-тез осюнъ, чипчелер,
Биз йымырта севемиз.
Шунынъ ичюн сизге чокъ		
Тары, дюгю сепемиз.

  2 кере

ЧИП-ЧИП, ЧИПЧЕЛЕР
Сёзл. Билял Мамбетнинъ
Муз. Сервер Какуранынъ

Тары, дюгю – не керек,
Эписини тапармыз,
Ашап, ойнап юрюнъиз, 
Сонъ кумеске къапармыз.

Багълама.
Саба олур, кене де
Кенъ азбарда кезерсиз.
Кунь бою кенъ къорада
Юре-юре безерсиз.

Багълама.

УЧ, КЪУШЧЫГЪЫМ!
Сёзл. Зейнеп Аппазованынъ

Муз. Сервер Какуранынъ

Уч, къушчыгъым, даим уч,
Якъынгъа ве узакъкъа!
Тек учкъанда, мукъайт ол,
Тюшме, джаным тузакъкъа.

Багълама:
Учып, учып, той къушум,
Барышыкъчы дюньяда.
Уч, къушчыгъым, даим уч
Теляш корьме юванъда.
Уч, къушчыгъым, даим уч,
Алчакъкъа ве юксекке.

Пек авесим, къушчыгъым,
Мен учуджы олмагъа.
Къанат керип, сен киби,
Кок юзюнде учмагъа.

Багълама.

Сафиназ, ай, Сафиназ
Эльчиклери бем-беяз,
Козьлери кокче бираз,
Татлы тилли Сафиназ.
Бир  дакъкъа о токътамаз,
Йыкъылса да агъламаз,
Эвде бир  шей къалдырмаз,
Бакъып чыкъар  Сафиназ.

Багълама:
Татлы тилли Сафиназ,
Эльчиклери бем-беяз,
Козьлери кокче бираз,
Сафиназ, ай, Сафиназ.

САФИНАЗ
Сёзл. Дилявер Османовнынъ

Муз. Сервер Какуранынъ

  2 кере

Чокъ шей бильген Сафиназ
Оюнджакъсыз ойнамаз,
Оюнгъа да о тоймаз,
Севсенъ, этмей итираз.
Йипек сачлы Сафиназ,
Татийлери ич  талмаз,
«Айнени»сиз юкъламаз,
Къокъла киби Сафиназ.

Багълама.

Тар  копюрде бир  кере
Эки теке расткеле.
Инат экен бириси,
Беш-бетер  дигериси.

Багълама:
Ай, сени текелер,
Вай, сени текелер,
Инат экен бириси,
Беш-бетер  дигериси.
	
Текелер  пек къызыша,
Бойнузлары чатыша.
Экиси де кечем деп,
Бар  къуветнен тырыша.

ИНАТ ТЕКЕЛЕР

Сёзл. Сейран Усеиновнынъ
Муз. Сервер Какуранынъ

  2 кере



31

  2 кере

  2 кере

	
Багълама:
Ай, сени текелер,
Вай, сени текелер,
Экиси де кечем деп,
Бар  къуветнен тырыша.	

Олар  бойле курештен
Кесилелер  къуветтен.
Аякълары къуртула.
Экиси сувгъа йыкъыла.	

Багълама:
Ай, инат текелер,
Вай, инат текелер,
Аякълары къуртула,
Экиси сувгъа йыкъыла.

Къанаты бенек-бенек,
Не де дюльбер  кобелек.
О чагъыра озюне,
Айтчы, санъа не керек?
Пуфдай енгиль учасынъ,
Гуллерден бал ичесинъ.
Эм де пек кичкенесинъ,
Нечюн менден къачасынъ?

Багълама:
Ай, кобелек, кобелек,
Вай, кобелек, кобелек.
Кель, ойнайыкъ экимиз,
Кетме янымдан эрек.

КОБЕЛЕГИМ

Сёзл. Аблязиз Велиевнинъ
Муз. Сервер Какуранынъ

Кобелечик, кобелек,
Учма менден сен эрек.
Манъа эр  кунь ойнамагъа
Сендай яхшы дост керек.
Кобелеклер  учалар, 
Ёрулмакъны бильмейлер.
Мен о къадар  ялварам,
Амма манъа кельмейлер.

Багълама.

Кобелегим, кобелек. 
Антери бенек-бенек.
Гульден гульге уча о,
О да чалыша, бенек.
Кобелегим, кобелек,
Учма менден сен эрек.
Манъа эр  кунь ойнамагъа
Сендай кобелек керек.

Багълама.

Арманчыкъкъа кетирмекчюн
Араба богъдай джыя.
Арманчыкъкъа темизленип,
Дегирменге ёл ала.

Багълама:
Айлан, айлан, арманташ,
Сен къувандыр  эр  кесни.
Халкъым пек эмексевер,
Къыйынлыкъларны енъер.

Арманчыкътан чыкъкъан богъдай,
Дегирменде ун ола,
Чуваллар  унгъа толгъанда,
Эвде берекет ола.

Багълама.

АРМАНЧЫКЪ

Сёзл. Эмине Асанованынъ
Муз. Сервер Какуранынъ

Тынчлыкъ, шенълик, боллукъ олсун,
Арманчыкъ богъдай толсун.
Балалар  эп бахтлы олсун,
Севинч  эм шенълик олсун.

Багълама.

Эр  бир  хораз форса сата
Тавукъларнынъ алдында.
Хоразлана эм къабара,
Хайыр  ёкътыр  акълында.

Багълама:
Ко-ка-ре-кок! Менден кучьлю,
Ко-ка-ре-кок! Хораз ёкъ.
Ко-ка-ре-кок! Ичте къоркъум,
Ко-ка-ре-кок! Къоркъум ёкъ.

Хораз огълу-хоразчыкълар
Бир-биринен чатыша.
Фериклерни шашырам деп,
Бар  кучюнен тырыша.

Багълама.

ХОРАЗЛАР

Сёзл. Сейран Усеиновнынъ
Муз. Сервер Какуранынъ

Аджайип бир  адети бар
Хораз деген хоразнынъ.
Базан котек ашаса да,
Битмей онда хоразлыкъ.

Багълама.

Меним балам озектен,
Къуванырым юректен.

Багълама:
Юкъла, балам, юкъла,
Тюшлер  корип, юкъла.
Айя, айя, айясы,
Джандан севе анасы.

Яйлаларда чалыша
Бу баланынъ бабасы.

Багълама:
Юкъла, балам, юкъла,
Тюшлер  корип, юкъла.
Айя, айя, айясы,
Джандан севе анасы.

Шимди ананъ келеджек,
Бешигинъе къояджакъ.

Багълама:
Юкъла, балам, юкъла,
Юм козьлеринъ, юкъла.
Айя, айя, айясы,
Оссе – тиер  файдасы.

}

}

}

  2 кере

  2 кере

  2 кере

АЙНЕНИ
Халкъ сёзлери

Муз. Сервер Какуранынъ

— Юксек кокте ким яшай?
— Юксек кокте ай яшай,
Кунеш эм де йылдызлар,
Эм де беяз булутлар.

Багълама:
Бакъ сен, бакъ сен, бильмегеним,
Кокке бакъып, корьмегеним!
— Айнен кунеш, кимге керек?
— Айнен кунеш, бизге керек,
Айванларгъа къушларгъа
Эм де ешиль отларгъа.

— Кунеш сёнсе не олур?
— Бутюн аят джоюлыр.
— Ойле олса – сёнмесин,
Мавы коктен дёнмесин.

Багълама.

БАКЪ СЕН

Сёзл. Рустем Джелиловнынъ
Муз. Сервер Какуранынъ

Бакъ сен, бакъ сен, анъладым мен,
Гонълюм джошты, йырладым мен
— Айнен кунеш, кимге керек?
— Айнен кунеш, бизге керек
— Ойле олса – сёнмесин,
Мавы коктен дёнмесин.

Эвде зий-чув, шамата,
Мерьем чала къайтарма,
Къайтарманы янърата,
Къардашларын ойната.
Чала-чала, эп чала,
Къардашлары эп ойнай.
Даянамай къартбаба,
О да чыкъа ортагъа.

МЕРЬЕМ ЧАЛА КЪАЙТАРМА

Сёзл. Дилявер Османовнынъ
Муз. Сервер Какуранынъ

Багълама:
Не де гузель къайтарма,
Тюш ортагъа ве ойна.
Мерьем санки бир  къокъла,
Машалла, ай, машалла.

Мерьем чала пек къолай,
Пармакълары чапкъалай,
Музыка мектебине
Окъумагъа о къатнай.
Ноталарны о анълай,
Беллеменъиз, пек къолай!
«Соль»ге «фоль» деп о айта,
Лякин пек уста чала.

Багълама.

Чапып келе Саречик,
Къолунда бир  даречик.           
Чала-чала эп ойнай,
Бизим дюльбер  Саречик.           

Багълама:
Динъгиль-динъгиль, даречик,
Динъгиль-динъгиль дал.

Къавал чала Алимчик,
Кеманеде — Селимчик.             
Эзгилерге къошулды,
Дюп-дюп эткен даречик.            –

Багълама.

Байырчыкъта теречик, 
Теречикте — Зоречик.              
Дук-дук ура юречик
Йырламакъта Зоречик.              

Багълама.

}  2 кере

ДИНЪГИЛЬ-ДИНЪГИЛЬ, ДАРЕЧИК

Сёзл. Зейнеп Аппазованынъ
Муз. Сервер Какуранынъ

  2 кере}
  2 кере}

  2 кере}

  2 кере}
  2 кере}

  2 кере}

Папий недир, ким биле?
Не ашай, къайда юре?
Эр  кунь о сувда ялдай,
Боджеклер  тапып ашай.         

Аранда мунъреп яшай,
От берсенъ, севип ашай.
Сютю онынъ файдалы,
Файдалы ве шифалы.	            
 
Куместе элли тавукъ, 
Эписи де къозлавукъ.
Сепет-сепет йымырта
Къартанам эр  кунь джыя.	     

Эчки баласы – улакъ,
Сырлы козь, салпы къулакъ.
Куньде анасын эме,
Ач  олгъанда, дей о: «ме».	     

Дагъ четинде бир  къозу,
Отлап юре бир  озю.
Къайда онынъ анасы?
Нечюн бакъмай баласын?	     

ЭВ АЙВАНЛАРЫ

Сёзл. Сейран Усеиновнынъ
Муз. Сервер Какуранынъ

  2 кере}

  2 кере}

}  2 кере

}  2 кере

}  2 кере

Бир-биримизни севемиз,
Гедже-куньдюз берабермиз.
Айры олмаймыз бизлер,
Бизге дерлер  эгизлер.                    

«Пек ошайсыз», деп кечелер,
Айырамай чекишелер.
Айып этменъиз, сизлер,
Бизге дерлер  эгизлер.	
 
Багълама:
Эгизлермиз, эгизлер,
Кедер  бильмеймиз бизлер.
Бизден бахтлы ёкъ бала,
Эгизлер  ойле ола.

}  2 кере

БИЗГЕ ДЕРЛЕР ЭГИЗЛЕР
Сёзл. Сейран Усеиновнынъ
Муз. Сервер Какуранынъ

  2 кере

}  2 кере

}  2 кере

}  2 кере

Догъгъан куньлеримиз бирдир,
Не фаркъымыз бар  – бу сырдыр,
Бар  да тапынъыз, сизлер,
Бизге дерлер  эгизлер.		 

Берабер  ятып юкълаймыз,
Берабер  турып ойнаймыз.
Айрет этменъиз, сизлер,
Бизге дерлер  эгизлер.		

Багълама.

Эски йыл тез кечти,
Озюмиз денъиштик.
Не олды, не къалды,
Биз корип кечирдик.
Умютлер  багълайыкъ,
Келеджек ачылсын,
Ойнайыкъ, йырлайыкъ
Гонъюллер  чезильсин.

Багълама:
Янъы йыл, Янъы йыл,
Эр  эвге сен кельдинъ.
Янъы йыл, Янъы йыл,
Шенъ байрам кетирдинъ.
Эр  кунюнъ, Янъы йыл,
Эйиликнен толсун,
Ялварам, Янъы йыл,
Муаббетлик олсун!        

ЯНЪЫ ЙЫЛ

Сёзл. Сейран Усеиновнынъ
Муз. Сервер Какуранынъ

}  2 кере

Заметсиз ёл олмаз,
Эм къакъар, эм саллар,
Огюнъе бакъ бираз,
Тюзелир  бу аллар!
Янъы йылнен кельсин 
Бизлерге шенъ куньлер,
Джумле халкъ севинир,
Юзьлери де кулер!

Багълама.

Наратнынъ тюбюнде чалгъы чалынсын,
Мум чыракъ далында парылдап янсын,
Янъы йыл байрамы шенъликке толсун,
Янъы йыл, Янъы йыл хайырлы олсун!

Наратнынъ тюбюнде хоран тепермиз,
Энъ дюльбер  тюркюлер  ойнап сёйлермиз.
Янъы йыл байрамы шенъликке толсун,
Янъы йыл, Янъы йыл хайырлы олсун!

Наратнынъ тюбюне шенъ байрам кельди,
Аяз-деде бизлерге бахшыш кетирди.
Янъы йыл байрамы шенъликке толсун
Янъы йыл, Янъы йыл хайырлы олсун!

ЯНЪЫ ЙЫЛ ХАЙЫРЛЫ ОЛСУН!

Сёзл. Ресуль Халилнинъ
Муз. Сервер Какуранынъ

Пенджереге къыш аязы
Орьнеклер  нагъышлады.
Аяз-деде бу наратны
Бизлерге багъышлады.	

Аллы-гуллю оюнджакълар
Нараткъа пек яраша.
Чырачыкълар  энди янсын,
Байрамымыз башлана.  	

Сырмачыкълар, ильванчыкълар
Кетирген нарат мында.
Тильки, сансар, тавшанчыкълар
Ойнаша этрафында.	

Йылбаш кельген пек эректен,
Ойнайыкъ ве йырлайыкъ.
Джумлемиз джан, джан юректен,
Янъы йыл хайырлайыкъ.

}

}

}

}   2 кере

   2 кере

   2 кере

   2 кере

АЯЗ-ДЕДЕ

Сёзл. Ресуль Халилнинъ
Муз. Сервер Какуранынъ

Осип чыкътынъ дагъда, нарат,
Дагъда сен буюдинъ.
Оюнджакълы ильванынънен
Бугунь бизге кельдинъ.

Багълама:
Этрафынъда шенъленемиз,
Бугунь байрам бизде.
Йырлап-ойнап эгленемиз,
Йылбаш кельди бизге.    

Оюнджакълар  ве сырмалар
Санъа пек яраша.
Чыракълардан балаларнынъ
Козьлери къамаша.

Багълама. 

ОСИП ЧЫКЪТЫНЪ ДАГЪДА, НАРАТ

Сёзл. Сейран Усеиновнынъ
Муз. Сервер Какуранынъ

  2 кере

ТЕЗДЕН ЯНЪЫ ЙЫЛ

Сёзл. Сейран Усеиновнынъ
Муз. Сервер Какуранынъ

Кунеш сакълангъан,
Къарлар  эп ягъа.
Кениш азбарда
Зий-чув, шамата.

Эр  ер  бем-беяз,
Санки бир  ёргъан,
Аяз бар  бираз,
Юзьлер  къызаргъан.

Багълама:
Тезден, тезден Янъы йыл
Келип чыкъаджакъ.
Нарат, нарат тюбюнде
Байрам оладжакъ.
Кимдир  четте отургъан,
Кель бизге къошул.
Эпимизчюн хайырлы,
Янъы йыл олсун.	

Нарат кийинген,
Къышны алгъышлай.
Эвин терк эткен
Тавшан чапкъалай.

Эр  ер  бем-беяз,
Санки бир  ёргъан,
Аяз бар  бираз,
Юзьлер  къызаргъан.

Багълама.

}  2 кере

   2 кере

}  2 кере

Кене, кене кельдинъ кулип,
Севиндирип сен бизлерни,
Санъа умюдимиз пек чокъ,
Санъа, санъа, тек санъа.

Эп истекнен яшаймыз, биз
Янъы омюр  башлаймыз биз
Мераба деймиз санъа,
Къолунъны узат, къана! 

Багълама:
Янъы йыл, янъы сене,
Шенъленемиз биз кене,
Къуванып яшаймыз,
Сени алгъышлаймыз.
Янъы йыл, янъы сене,
Шенъленемиз биз кене.
Ватанда яшаймыз,
Сени алгъышлаймыз.

МЕРАБА ДЕЙМИЗ САНЪА!

Сёзл. Аблязиз Велиевнинъ
Муз. Сервер Какуранынъ

Ай кече, йыллар  кече,
Бу заманлар  денъише.
Къувандыр  сен бизлерни
Бизлерни — эпимизни.
    
Эп истекнен яшаймыз биз
Янъы омюр  башлаймыз биз.
Мераба деймиз санъа,
Къолунъны узат, къана!

Багълама.

КУЗЬ КЕЛЬДИ

Сёзл. Ресуль Халилнинъ
Муз. Сервер Какуранынъ

Кузь кельди, тереклерде
Къалмады япракъ.
Бильгимиз олур  бизге
Санки бир  чыракъ.             – 2 кере

Багълама:
Биз къошамыз, чыкъарамыз,
Язмагъа огренемиз.
Эзберлеймиз ве йырлаймыз,
«Къайтарма»гъа ойнаймыз.

Талебенинъ эр  китабы
Бу бир  хазине.
Оджаларнынъ эр айткъаны
Меракълы бизге.                – 2 кере

Багълама.

  2 кере

Тизилишип коклерде 
Турналар  не айталар?
Пек сыджакъ улькелерден
Язны алып къайталар.

Сизлернен мен де учсам,
Кокни багърымнен къучсам…
Ёкъ, мен ерде къалайым,
Сизлерни къаршылайым.

Яхшы, кузьде кетинъиз,
Мартта къайтып келинъиз.
Кок яраша — учсанъыз,
Сес-седа чыкъарсанъыз.

Сиз учсанъыз «къур-къур»лап –
Биз къаламыз къол саллап.
Севимли кок турналар,
Сизге огъурлы ёллар!

ТУРНАЛАР

Сёзл. Васфие Къыпчакънынъ
Муз. Сервер Какуранынъ

Авесликнен окъудыкъ
Элифбе арифлерин –
А-дан тутып Я-гъадже
Огрендик биз эр  бирин.

Багълама:
А, Б, В, Г, Гъ, Д, Е
Ерлештилер  сыранен.
Ерлештилер  сыранен
А, Б, В, Г, Гъ, Д, Е.

Элифбе байрамына
Азырландыкъ эпимиз.
Эр  феске бирер  ариф
Яздыкъ бизлер  эпимиз.

Багълама.

ЭЛИФБЕ БАЙРАМЫ

Сёзл. Аблязиз Велиевнинъ
Муз. Сервер Какуранынъ

Арифлерни огреткен
Элифбеге тешеккюр.
Элифбени огреткен
Оджамызгъа тешеккюр

Багълама.

Сагълыкънен къал, Элифбе,
Биз сени унутмамыз.
Китап алгъанда эльге,
Севип, сайып анъармыз.

Багълама.

Чалынъ манъа
Зилли даре.
Мен джошып,
Бир  ойнайджам.
Оюнымнынъ
Тантиминен
Эр  кесни
Шашыраджам.
		
Багълама:
Ри-ри-ристал,
Ойна, балам, дистал,
Дистал домана –
Домадома дол.
Ри-ри-ристал,
Ойна, балам, дистал,
Дистал домана,
Дистал дом.

РИСТАЛ

Сёзл. Сейран Усеиновнынъ
Муз. Сервер Какуранынъ

Эр  кес кельсин,
Мени корьсин.
Бир  сефер
Макътанаджам.
«Мен ойнайым!»
Дегенлерни
Айретте
Къалдыраджам.

Багълама.
Ри-ри-ристал
Спатапал диспал
Дум пал ристал
Дупа тал дупа тал
Дис дис рапатал
Испатал диспал
Дистал растал
Ойна, балам, диспал.

Севем Къара денъизни,
Елини, нефесини.
Ялтаны, Кефесини, 
Севем далгъа сесини.
Севем Къара денъизни,
Нурлу ай, кунешини.
Акъярны, Судагъыны, 
Саба танъ йылдызыны.

МЕН ГЕМИДЖИ ОЛАДЖАМ

Сёзл. Ресуль Халилнинъ
Муз. Сервер Какуранынъ

Багълама:
Мен денъизге даладжам,
Узакъларгъа ялдайджам.
Ал елькенлер  тюбюнде,
Мен гемиджи оладжам.

Севем Къара денъизни,
Таш-къая ялысыны.
Аювдагъ, Къарадагъы –
Олар  юрегим ягъы.
Мени денъиз чагъырса,
Геми далгъаны ярса,
Мен хош олып кетерим,
Йылдызлар  ёлдаш олса.

Багълама.



72

Наврез кельди дагъларгъа,
Багъчаларгъа багъларгъа.
Гуль туттырып къолларгъа
Озгъара тарлаларгъа.

Вишне, армут, алмалар,
Ап-акъ чечек ачалар.
Берекеттен хабер  берип,
Къокъуларын сачалар.

Тереклерде къушчыкълар
Наврез йырын йырлайлар.
Бахтлы огълан-къызчыкълар
Джыйынларда ойнайлар.

Наврез кельди, дуямыз,
Къокъусына тоямыз.
Аман олсун дюньямыз,
Яшасын Ватанымыз!

НАВРЕЗ КЕЛЬДИ

Сёзл. Энвер Къафадарнынъ
Муз. Сервер Какуранынъ

ХЫДЫРЛЕЗГЕ КЕЛИНЪИЗ

Сёзл. Шевкет Меметовнынъ
Муз. Сервер Какуранынъ

Эпимиз чыкъайыкъ тарлагъа, чёллерге. 
Берекет темелин къояйыкъ.
Багъчалар  ал-беяз чечеклер  ачкъанда, 
Ватанда хош дуйгъу сачайыкъ. 

Багълама:
Келинъиз, тепречке, келинъиз, 
Къалакъай, кобете, бурмагъа. 
Хыдырлез софрасы достларнен яраша 
Хыдырлезге келинъиз.

Денъизим далгъалы, шувулдай ялылар,
Баарьде уяна манзара
Табиат ешерди, чайырлар  яйлялар  
«Хыдырлез» Къырымда башлана.

Багълама.

Инсан омрю беклевнен кече,
Сагъынамыз кимлер, нелерни.
Ёл къараймыз куньдюз ве гедже,
Умюдюмиз кесмей келерни.

Багълама:
Юртумызда Хыдырлез, Хыдырлез, Хыдырлез,
Къалакъайлар  тюше юзюнен.
Беклеймиз бол берекет, берекет, берекет,
Хыдырлез де къалыр  бизимнен!..
Хыдырлез де къалыр  бизимнен!..

ЮРТУМЫЗДА ХЫДЫРЛЕЗ!

Сёзл. Шерьян Алининъ
Муз. Сервер Какуранынъ

Баарь кельди! Келеятыр  яз
Кучь багъышлап мерд дилимизге.
Адым атты Хадыр  ве Ильяс
Эдждат рухлу юрт-илимизге!
                       
Эвлиялы ердир  еримиз,
Не хош байрам — корюшюв чагълар.
Авелене къуванч йырымыз,
Зиль туталар  чёль, денъиз, дагълар!
                       
Чокъ бекледик куньлерни сайып,
Гульге толып кельди Хыдырлез.
Эп халкъымыз, Ватангъа саип,
Шаат олып кельди Хыдырлез!

Чечек олып — ачылыр,
Къокъу олып — сачылыр.
Онен яз да кечилир.
Къуш олур  далымызда,
Дам олур  балымызда.
Бахт къушу элимизде.

Багълама:
Бала — эвнинъ шенълиги,
Ватаннынъ келеджеги.

Шифа иляджымыздыр,
Бала — баш таджымыздыр.
Тюкенмез кучюмиздир.
Энъ юксек дагъымыз о,
Энъ гузель чагъымыз о,
Джанымыз, омрюмиз о.

Багълама:
Бала — эвнинъ шенълиги,
Ватаннынъ келеджеги.

}  2 кере

}  2 кере

БАЛА – ЭВНИНЪ ШЕНЪЛИГИ

Сёзл. Т. Орханнынъ, Миляра Саттарованынъ
Муз. Сервер Какуранынъ

БИЗ БАХТИЯР БАЛАЛАР

Сёзл. Энвер Къафадарнынъ, Аблязиз Велиевнинъ
Муз. Сервер Какуранынъ

Балачыкълар  чечек джыя, 
Чайырлардан, дагълардан.
Бульбуль киби шенъ йырлайлар,
Кечип озен багълардан.

Багълама:
Биз бахтияр  балалар, илим алып осемиз,
Чeчек киби Bатанымны, джан-юректен севемиз!

Акъбардакълар  мелевшелер  
Эр  кеснинъ къолларында.
Севинч, къуванч  шенъленелер  
Ана-юрт ёлларында.

Багълама.

Битам айткъан масаллар
Динъленъ Осман, Асанлар.
Масалда чокъ икмет бар,
Яхшы динъленъ балалар.    – 2 кере

Багълама:
Бир  заманда бар  экен,
Бир  заманда ёкъ экен,
Къаплы бакъалар  учкъан,
Тилькилер  тавшан туткъан.
Бир  заманда бар  экен,
Бир  заманда ёкъ экен,
Аджайип дюнья экен,
Тылсымлы дюнья экен.
       

БИР ЗАМАНДА БАР ЭКЕН

Сёзл. Шакир Селимнинъ
Муз. Сервер Какуранынъ

Аюв, сансар, сыгъынлар,
Къой ве эчки сыгъырлар,
Хораз, тавукъ, чипчелер,
Салгъырда сув ичелер.      – 2 кере

Даа бир  масал айтайым,
Сонъра эвге къайтайым,
Масал динълеп юкъланъыз,
Татлы тюшлер  корюнъиз.   – 2 кере

Денъизимиз, дагъларымыз
Багъырында чокъ сыр  бар, 
Иджретликтен кельген халкъым
Янъы бир  аят къурар.
Халкъ йырлары, эфсанелер
Джоймай сакълай оларны,
Акъикъаткъа чевирир  эп
Гизли яткъан сырларны.

БИР ОЛАЙЫКЪ, БАЛАЛАР!

Сёзл. Билял Мамбетнинъ
Муз. Сервер Какуранынъ

Багълама:
Айдынъ, балалар, бир  олайыкъ,
Эльни эльге берейик,
Ватанны гуль-багъча этип,
Сефасыны сюрейик. 

Эфсанелер  бир  къалмадан
Аян олур  сизлерге.
Илим ёлун сечип къалем,
Дефтер  алсакъ эллерге,
Эфсаневий къараманлар
Инаныр  да  бизлерге,
Бизнен къалыр, бизнен олур,
Кетмез гъурбет иллерге.

Багълама.

БАЛАЛАР КЪАЙТАРМАСЫ

Муз. Сервер Какуранынъ

МЕКТЕП ВАЛЬСЫ

Муз. Сервер Какуранынъ

БААРЬ КЕЛЬДИ

Муз. Сервер Какуранынъ

БИЗ БОЙЛЕ БИР БАЛАЛАРМЫЗ

Сёзл. Сейран Усеиновнынъ
Муз. Сервер Какуранынъ

Биз бойле бир  балалармыз.
Эм ойнар  ве эм йырлармыз,
Шенъликсиз бир  кунь кечмез,
Оюн-кулькю ич  битмез.       – 2 кере

Эр  шейнен меракъланамыз,
Эр  шейде биз зевкъ тапамыз,
Турмай арта бильгимиз,
Акъыл-идракъ, фикримиз.
Турмай арта бильгимиз.
  
Илимизни пек севемиз,
Тилимизни огренемиз.
Аджайиптир  илимиз
Джандан азиз тилимиз.        – 2 кере

Биз бойле бир  балалармыз,
Эм ойнар  ве эм йырлармыз,
Эпимиз яхшы окъур,
Окъумыш адам олур!          – 2 кере

ДЖАНЛЫ СЕС 
(Гимны)

Сёзл. Селиме Смедляеванынъ
Муз. Сервер Какуранынъ

Давул-зурна, даре чалса, 
Ватанда байрам ола.
Джанлы сеслер  бизни чагъыра.

Биз йырлаймыз, эм ойнаймыз, 
Ярышкъа къошуламыз.
Гъалиб олмагъа биз истеймиз.

Багълама:
Джан, джан, джанлы сес,
Шенъленсин эр  кес.
Ойнап йырлап зевкъ алайыкъ,
Яша джанлы сес.

Юртумызда эр  тарафта,
Джанлы сеслер  тынмасын,
Янъы сеслер  догъып ачылсын.

Къысметинъ, сенинъ элинъде,
Къошул бизлерге достум,
Кучь-къувет, сабыр  сенде олсун.

ЙЫЛДЫЗЛАР, ЙЫЛДЫЗЧЫКЪЛАР
(«Йылдызлар» ансамблининъ гимны)

Муз. ве сёзл. Сервер Какуранынъ

Кокке бакъынъыз достлар, 
Йылдызлар  ич  корюнмей. 
Олар  эписи санада, 
Парылдап беклей. 
Сизге оюнларыны, 
Джан юректен багъышлар.
Урф-адетлери иле, даима яшар. 

Багълама:
Йылдызлар  йылдызчыкълар, бизим адымыз. 
Къырым Ватандан чыкъты, бизим намымыз. 
Йылдызлар  йылдызчыкълар, миллий оюнлар. 
Гедже-куньдюз ойнап йырлап, къуванч  багъышлар. 

Йылдызчыкълар  парылдай, 
Озь севгини багъышлай.
Арзу-ниетлер  иле, 
Умютнен яшай. 
Кокке бакъынъыз достлар, 
Йылдызлар  ич  корюнмей. 
Олар  эписи санада, 
Парылдап беклей. 

ЙЫЛ МЕВСИМЛЕРИ

Сёзл. Сейран Усеиновнынъ
Муз. Сервер Какуранынъ

Йылнынъ дёрт мевсими бар    – 2 кере
Яз, Кузь, Къыш ве эм Баарь,  – 2 кере
Дёртю дёрт тюрлю олар,       – 2 кере
Эпсинде бирь шырныкъ бар.  – 2 кере

Йылнынъ дерт мевсими бар,  – 2 кере
Энъ гузели — бу баарь,       – 2 кере
Чечек ача багъчалар,          – 2 кере
Учушалар  шенъ къушлар.    – 2 кере

}  2 кере

Энъ сыджакъ мевсим — бу яз,   – 2 кере
Язда отурмакъ олмаз,             – 2 кере
Эм ялыда, эм чёльде              – 2 кере
Иш къайнай эр  бир  койде.       – 2 кере

Яз кечсе сонъ, кузь олур,         – 2 кере
Бол берекет джыйылыр,          – 2 кере
Къыскъарып башлар  куньлер,   – 2 кере
Гедже сызгъырыр  еллер.         – 2 кере

Къышта аяз бузлата,              – 2 кере
Пармакъларны сызлата,           – 2 кере
Агъарып къала дагълар,           – 2 кере
Къарнен ойнай балалар.           – 2 кере

ЙЫРЛАРЫМ

Сёзл. Аблязиз Велиевнинъ
Муз. Сервер Какуранынъ

Гонълюм йырламакъ истей,
Къальбим йырламакъ истей,
Джаным йырламакъ истей,
Къайдасынъыз йырларым?
Яшлыгъым яшын киби,
Парылдамакъ истерим,
Тынчлыкъ бермей ич  манъа,
Ичимдеки ислерим.

Багълама:
Йырларым, йырларым,
Сизсиз меним сырларым.
Омюр  бою мен сизни,
Севип йырларым.

Кечер  айлар  ве йыллар
Кечер  яз, къыш эм баарь.
Лякин даим мен иле
Къалырсынъыз сиз йырлар
Гонълюм йырламакъ истей,
Къальбим  йырламакъ  истей,
Джаным йырламакъ истей
Къайдасынъыз йырларым?

Бабам ве анам ичюн, сиз — баба,
Манъа исе къыйметли, меним къартбабам.

Багълама:
Сизнен кезмеге севем,
Берабер  ойнамагъа,
Мен сизни джандан севем,
Меним къартбабам.

Чокъ шейлерни къартбабам, манъа огрете,
Эфсане, масалларны икяе эте.

Мени севип къучакълай, къартбабам,
Оюнджакълар  багъышлай, къартбабам. 

Багълама.

КЪАРТБАБАМ

Муз. ве сёзл. Сервер Какуранынъ

ЭНЪ ГУЗЕЛЬ БИТАМ
Муз. ве сёзл. Сервер Какуранынъ

Меним битам, мени севе.
Меннен ойнай, меннен кезе. 
Гузель ашлар  пишире манъа.
Сизни бита мен пек севем,
Сизнен бита, мен шенъленем.
Меним энъ якъын достум — бита. 

Багълама:
Даим янымда олсун,
Меним къартанам.
Сизни къучакълап опем,
Къыйметли битам.
Муляйим, мераметли, 
Буюк анамсынъ,
Бу дюнья алеминде,
Энъ аля — сенсинъ!

Битам даим айта манъа 
Aна тилинъ — тувгъан тилинъ,
Оны яхшы бильмеге керек. 
Акъшам устю битам манъа 
Масал айта ве юкълата
Меним севимли азиз битам. 

МЕКТЕП ЙЫРЫ
Сёзл. Аблязиз Велиевнинъ
Муз. Сервер Какуранынъ

Мектеп йыры, мектеп йыры,
Меним къуванчым, такъдирим,
Бугунь сеннен биз шенъленемиз.

Мектеп йыры, мектеп йыры,
Яшлыгъымызнынъ бир  сыры,
Сени йырлап биз эгленемиз.

Багълама:
Тувгъан мектеп бизге ана,
Мында тувгъан тиль ашлана,
Баба-деде топрагъында,
Гонълюмиз хошлана.

Мектеп йыры, мектеп йыры,
Юрегимиз мында къалсын,
Сен бизлерге олурсынъ тылсым.

Мектеп йыры, мектеп йыры,
Яшлыгъымызнынъ сен сыры,
Давет этсенъ келирмиз бир  кунь.

САГЪ ОЛУНЪЫЗ СИЗ, ОДЖАМ!
Сёзл. Сейран Усеиновнынъ
Муз. Сервер Какуранынъ

Окъуп бильги алмакъны,
Ишни яхшы япмакъны,
Акъикъатлы олмакъны.
Огрендим сизден, оджам.

Мераметли олмакъны,
Буюклерни саймакъны,
Эм де хатыр  тапмакъны,
Огрендим сизден оджам.

Багълама:
Сагъ олунъыз сиз, оджам,
Бар  олунъыз сиз, оджам,
Сизге олгъан севгимни, 
Юрегимде сакълайджам!

Достлукъны, мабетликни,
Яхшы адет кутьмекни,
Инсанларны севмекни
Огрендим сизден, оджам.

Окъуп бильги алмакъны,
Ишни яхшы япмакъны,
Акъикъатлы олмакъны
Огрендим сизден, оджам.

САЙМАГЪА МЕН ОГРЕНДИМ
Муз. ве сёзл. Сервер Какуранынъ

Саймагъа мен огрендим, 
Саймагъа севем.
Ракъамларны сайгъанда,
Мен пек тез осем.

Багълама:
Бир, эки, учь, дёрт,
Беш, алты, еди,
Секиз, докъуз онгъадже,
Сайям мен энди.

Сенде бир  алма олса,
Бир  де шефтали.
Оларны эсапласакъ, 
Оладжакъ эки.

Багълама.

Адым-адым басамакъ,
Тёпеге кетем.
Саймагъа окумагъа,
Мен энди билем.

Багълама.

ТОПРАГЪЫМЫЗ
Сёзл. Сейран Усеиновнынъ
Муз. Сервер Какуранынъ

Мен бабамнен берабер,
Сачам памидор, бибер,
Сыра-сыра тизиле,
Бинъден зияде фиде.

Бакъла, согъан, сарымсакъ,
Къапыста эки ёлакъ,
Хыяр  ве къартоп оссин,
Алла берсин, онъ олсун!

Маркоф сачтым, таракъот,
Къозукъулакъ ве нохут,
Морпатильджан учь ёлакъ – 
Бунен азбар  толаджакъ.

}  2 кере
}  2 кере

}  2 кере
}  2 кере

}  2 кере
}  2 кере

Арпа, джылап эм богъдай,
Ускюли, мысырбогъдай,
Пек яхшы ола чёльде,
Кунеш нуру бол ерде.

Ири, къавун-къарпызлар,
Куньайлан ве къабакълар
Къыр  ерлерде асрайджам,
Бол берекет аладжам.

Иншалла, эр  шей олур!
Мусафир  ол, кель, буюр!
Сагъ олсун топрагъымыз,
Онен багълы бахтымыз.

}  2 кере

}  2 кере

}  2 кере

}  2 кере

}  2 кере

}  2 кере

ЧАЛГЪЫ ЧАЛСЫН
Сёзл. Сейран Усеиновнынъ
Муз. Сервер Какуранынъ

Не де гузель чалгъы сеси янъгъыраса,
Эзгилер  нагъмелернен кунь толса,
Эксильмесинъ инсанларнынъ шенъ сеси,
Ватанымнынъ гуллесин эр  кошеси.

Багълама:
Чалгъы чалсын, чалгъы сеси янъгъырасын,
Джумле алем ойнасын.

Тесирлидир  нагъменинъ эр  бириси,
Тылсымлыдыр  эзгининъ назик сеси,
Бу сеслерден адамлар  джошып йырлай,
Къолларыны керип, ортада ойнай.

АФТА КУНЬЛЕРИ
Сёзл. Сейран Усеиновнынъ
Муз. Сервер Какуранынъ

Бир  афтада – еди кунь,         – 2 кере
Базарэртеси бугунь,              – 2 кере
Афтанынъ бу ильк куню,
Бармы бильмеген буны?
Базарэртеси бугунь.
 
Экинджи куннинъ ады,           – 2 кере
Эбет-эбет, о — салы,             – 2 кере
Шеэрде ве эм койде
Иш къайнай эр  бир  ерде.
Экинджи куню – салы.

Салыдан сонъ чаршенбе,            – 2 кере
«Меним кунюм!» — деп келе,      – 2 кере
Куньлернинъ меракълысы,
О — афтанынъ ярысы.
Салыдан сонъ чаршенбе.

Чаршенбени озгъарып,              – 2 кере
Джумаакъшамы келе,                – 2 кере
Базылары чевирип,
Онъа дейлер  першенбе.
Онъа дейлер  першенбе.

Бешинджи куню — джума,         – 2 кере
Мусульманлар  ял ала,              – 2 кере
Джамиде олар  ола,
Джума намазын къыла.
Бешинджи куню — джума.

Джума куню артындан              – 2 кере
Джумаэртеси келир,                 – 2 кере
Беш кунь ишлеген адам
Буны пек яхшы билир.
Джумаэртеси келир. 

Единджи куню — базар!             – 2 кере
Бу тертипни ким бозар?             – 2 кере
Эр  бир  куннинъ озюнинъ
Ярашыгъы, дамы бар!
Единджи куню — базар!

Базарэртеси, салы,
Чаршенбенен, першенбе,
Джума, джумаэртеси
Сырадан базар  келе.
Бир  афтада — еди кунь.	          – 2 кере

МЕН ОЮНДЖЫ ОЛАДЖАМ
Сёзл. Сейран Усеиновнынъ
Муз. Сервер Какуранынъ

Дом-дом балам,
Оюнгъа тоймам,
Оюнгъа тойсам,
Байыла къалам.

Дома-дом, балам,
Оюндан къалмам,
Оюндан къалсам,
Мен де мен олмам!

Багълама:
Имкян берин, ёл беринъиз,
Эм йырлап, эм ойнаджам.
Къырымтатар  къайтарманы,
Сизлерге багъышлайджам.

Ойнайым мен ойнайым эп,
Оюнгъа ич  тоймайым.
Ойнамагъа пек севемен,
Мен оюнджы олайым.

Багълама.



118

АНА, АНАЧЫГЪЫМ
Сёзл. Аблязиз Велиевнинъ
Муз. Сервер Какуранынъ

Ана, аначыгъым,
Азизим анам.
Сени шенъ корьгенде,
Мен де къуванам.

Сенинъ юзюнъ кульсе,
Дюнья шад ола.
Эгер  кедерленсенъ 
Чечеклер  сола.

Багълама:
Инанынъ ольчемек олмаз,
Ананынъ севгисинъ.
Бизим аналар  огюнде,
Дюнья эгильсин.
               
Балам, балачыгъым 
Бу ана сёзю.
Гедже-куньдюз сенде 
Ананынъ козю.

Янар-йыкъылыр  о 
Эвляды ичюн.
Анадан азиз шей 
Ёкъ бизлер  ичюн.

АНА-БАБА СЕВГИСИ
Сёзл. Сейран Усеиновнынъ
Муз. Сервер Какуранынъ

Ана-баба севгиси — бу бир  кунеш. 
Санъа тюшер  онынъ ярыкъ шавлеси. 
Ана-баба севгиси — бу бир  сыджакъ. 
Сувукъларда о сени къуртараджакъ. 
                  
Багълама:
Севем сизни, элинъизни опейим,
Сыджакъ толу гонъюль сёзлер  айтайым,
Севем сизни аятымнынъ кунеши,
Ана-баба эбедиен бир  севги. 

Олар  мени догъургъан ве асрагъан,
Эр  къазадан, эр  белядан сакълагъан,
Тербие берген манъа ве осьтюрген,
Теменнанен баш эгем мен сизлерге!

САГЪ ОЛУНЪЫЗ, АНАЧЫГЪЫМ
Сёзл. Сейран Усеиновнынъ
Муз. Сервер Какуранынъ

Азиз анам, нелер  япып
Хатрынъызны тапайым,
Сизге насыл сёзлер  айтып,
Гонълюнъизни алайым.

Багълама:
Сагъ олунъыз, аначыгъым,
Элинъизни опейим.
Кедер  дегиль, тебессюмлер
Юзюнъизде корейим.

Эгер  бир  сёз мен къачырсам,
Нафле ерде мугъайтсам,
Анам, анам, аначыгъым,
Багъышланъыз, ялварам.

Багълама.

Ич  бир  вакъыт мен унутмам
Юкъусыз геджелерни.
Заметинъиз зая кетмез,
Мугъайтмам, анам, сизни.

Багълама:
Джандан севген аначыгъым,
Къуванчынъыз эп артсын.
Огъурсызлыкъ, хасталыкътан
Алла сизни сакъласын.

СЫРДАШЫМ АНАМ
Сёзл. Аблязиз Велиевнинъ
Муз. Сервер Какуранынъ

Яшлыкъ дерваным, санки керваным,
Кечип кеткенине бакъам, эм янам.
Мен сырларымны кимге айтайым,
Тек сенсинъ меним сырдашым, анам.

Багълама:
Анам, аначыгъым, севгили анам,
Яхшы ки сен барсын джандан къуванам.
Мен ичюн мукъаддес, бир  данем анам,
Сен меним къыйметли, азизим анам.    – 2 кере

Кимерде, юрек афакъанлана,
Юрек чапалана, атешдай яна.
Дердим тёкмеге якъын инсан ёкъ,
Ве кене сенсинъ сырдашым анам.

ЭБАБИЛЬ
Сёзл. Сейран Усеиновнынъ
Муз. Сервер Какуранынъ

Омрюнъ дагънен багълы къушсынъ,
Къарылгъачсынъ, Эбабиль.
Мен киби, дагъ ерини
Пек севесинъ,  Эбабиль.

Багълама:
Эбабиль сен, Эбабилим,
Юрегим яна.
Эбабиль, сен биль, сен биль,
Келерим санъа.

Учурымлар, кенъ дерьялар,
Устюнден кеч, Эбабиль.
Къанатларынъ керип, уч  сен,
Талмакъ бильме, Эбабиль.

Багълама.

Асретлилер  чокъракълардан
Сув ичелер, Эбабиль.
Омюрбилля Ватанына
Ерлешелер, буны биль.

Багълама.

ОШАМА
Сёзл. Шакир Селимнинъ

Муз. Сервер Какуранынъ

Сен кунешке ошама 
О геджеси нур  бермей,
Сен айгъа да ошама —
Кунеш чыкъса корюнмей.

Ошама сен йылдызгъа
Йылдызынъ илле сёнер.
Янардагъ олма-олма
О да бир  кульге дёнер.

Багълама:
Эр  муджизе ерде-кокте
Озьджесине яшасын.
Сен оларгъа ошама тек,
Олар  санъа ошасын!

Сен дерьягъа ошама –
Онынъ ёлун кесерлер.
Акъкъан сувдай яшама,
Къадринъ бильмей ичерлер.

Ошама сен, ошама сен,
Эпкин эскен еллере.
О дегильми афталарнен
Гъам кетирген иллере?

Багълама.

Ошама сен ачкъан гульге —
Гульнинъ омрю къыскъaдыр,
Къыяс олма шенъ бульбульге —
Къуш талийи башкъадыр.

Денъизлерге ошама сен —
Далгъаланыр, ятышыр,
Къар  борангъа ошама сен,
Арзу-умют къарышыр…

Багълама.

ЛЮБИМЫЙ КРЫМ
Сёзл. Ольга Голубеванынъ
Муз. Сервер Какуранынъ

Где-то на земле
Есть Париж и Рим,
Только мне милей
Мой любимый Крым
Не смогу забыть
Чатыр-даг в снегу
Я счастливым быть
Только здесь могу.

Припев:
Крым вечно юный, скалы и дюны,
Рассвет над морем не повторим.
Крым — это песня, спетая вместе,
Наш светлый край, удивительный Крым.

Юксек Къарадагъ,
Гyзель Акъ-къая,
Ялта, Аюдагъ,
Байбугъан яйла.
Акъмесджитимиз,
Къара денъизим,
Бизим эвимиз — 
Ватанымыз Къырым.

Припев.

Синій небосхил,
Моря гъолубінь
Личить так тобі,
Мій чудовий Крим.
Срібнії степи,
Золоті поля
До лиця тобі	
Сонячна земля.

Припев.

ЯШЛАРГЪА
Сёзл. Риза Фазылнынъ, Фуат Меметнинъ

Муз. Сервер Какуранынъ

Сабалар  ачылыр,
Ачылыр  гуллер,
Сизлернен ярашыр
Бу гузель куньлер.
Бу дюнья сизлерге 
Багъышлай омюр.
Янъылып омюрни
Этменъиз комюр.

Багълама:
Ойнанъыз, йырланъыз, севинъиз, яшлар!
Бар  кучьни Ватангъа беринъиз, яшлар!
Ойнанъыз, йырланъыз, Ватанда, яшлар!
Бар  кучьни Къырымгъа беринъиз, яшлар!

Ёлунъыз парлакътыр
Эр  анги иште.
Ог сафта олунъыз
Акъчюн куреште.
Енъишке дёнмели
Эр  адымынъыз,
Тек ойле танылыр
Йигит намынъыз!

Багълама.

БАЙРАГЪЫМ
Сёзл. Аблязиз Велиевнинъ
Муз. Сервер Какуранынъ

Умюдимни мен санъа багъладым,
Ифтихарым, меним байрагъым.
Котеринъ достлар, о ельпиресин,
Онынъ иле багълы хаятым.

Багълама:
Тамгъалы байракъ, мукъаддес байракъ,
Авеленсин даим Ватанда.
Башымыз узьре, саф кокюмизде.
Ёл косьтерсин о халкъымызгъа.
Меним байрагъым, азиз байрагъым,
Миллетимнинъ темсили сенсинъ.
Биз санъа садыкъ олурмыз даим,
Къырымтатар  сен иле енъсин.

Биз джесюр  миллет. 
Буны яхшы биль
Байракъ иле кетейик огге.
Енъиш кетерсин,
Кучь, къувет берсин,
Къырымтатар  байрагъы бизге.

Багълама.

ТУВГЪАН ТИЛИМ
Сёзл. Бекир Чобан-заденинъ, Шакир Селимнинъ

Муз. Сервер Какуранынъ

Къабримде мелеклер  соргъу сораса,
Азраиль тилимни бинъ кере догъраса,
Озь тувгъан тилимде айт манъа дермен,
Озь тувгъан тилимде йырлап олермен.

Багълама:
Тувгъан тилим, гузель тилим, кене яша!
Юрткъа къайттыкъ сенинъ иле йыллар  яша!
Сен бар  экен, олюмге биз, баш бермемиз,
Топракъ дегиль, душмангъа бир  таш бермемиз.

Гонълюмни къайгъылар  сарып тургъанда,
Халкъымнынъ токътамай къальби ургъанда,
Тувгъан тиль, башкъасы акълыма кельмей,
Бир  буюк сырымсынъ, душманлар  бильмей.

Багълама.

БУ СЕНИНЪ ВАТАНЫНЪ
Сёзл. Сейран Усеиновнынъ
Муз. Сервер Какуранынъ

Ялылар  боюна, денъизге мен барсам,
«Бу кимнинъ денъизи?» — деп эгер  сорасам.
«Бу сенинъ денъизинъ! — дер  манъа далгъалар. 
«Бу сенинъ Ватанынъ!» — деп айтырлар  олар.

Гурь гонълюм толукъа эеджан ве къуванч,
Тувгъан ер, топрагъым, манъа бир  таянч.
Юректен къуванып, бар  сесимнен айтам:
«Мен сенинъ омюрлик эвлядынъым, Ватан!»

Лялели, къашкъашлы чёллерге мен чыкъсам,
«Бу кимнинъ чёллери?» — деп эгер  сорасам,
«Бу сенинъ чёллеринъ! — дер  манъа тогъайлар. 
«Бу сенинъ Ватанынъ!» — деп айтырлар  олар.

Къаялар  дияры — дагъларгъа козь атсам,
«Бу кимнинъ дагълары?» — деп эгер  сорасам.
«Бу сенинъ дагъларынъ! — дер  манъа этрафлар. 
«Бу сенинъ Ватанынъ!» — деп айтырлар  олар.

КЪЫРЫМЫМ
Сёзл. Аблязиз Велиевнинъ
Муз. Сервер Какуранынъ

Ер  юзюнинъ кокюсинде гуль киби Къырым,
Меним Ана-Ватаным эм меним йырым.

Акъмесджитим, Ялта, Кефе, эм Эски Къырым, 
Акъяр, Кезлев, Судакъ, Джанкой — меним Къырымым.
   
Алушта, Алупка, Керчь, Къарасувбазар,
Зуя, Ички, Ислям Терек ве Буюк Онлар,

Акъ-Шейх, Алма Тархан, Сакъ, Багъчасарай,
Байдарава, Ор  Къапы сизни селямлай.

Яша, гулле Къырымым, меним Ватаным,
Сенинъ ичюн феда олсун къаным ве джаным.

Яша, гулле Къырымым, меним Ватаным,
Бир  данесинъ дюньяда джаным Къырымым.

Алла, Алла, не гузель эр  шей Алладан,
Ич  бир  шей айырмасын бизни Ватандан

ВАТАНЫМ – КЪЫРЫМ
МИЛЛЕТИМ – КЪЫРЫМ

Сёзл. Рустем Алининъ
Муз. Сервер Какуранынъ

Гузельсинъ, гузель, дагъларынъ юдже,
Юректе барсынъ — тиз чёкер  эджель.
Сендедир, билем, омрюмнинъ сыры,
Ялынъыз сенсинъ юрегим йыры.

Багълама:
Дюньяда барсынъ, эй, ана — Къырым!
Сен меним битмез, тюкенмез йырым.
Ватаным — Къырым, миллетим — Къырым,
Олюм де — Къырым, тирим де — Къырым.

Таламакъ ичюн яптылар  ырым,
Эздилер  мени, ольсин деп, йырым.
Такътылар  лагъап — олдым мен татар,
Истеген мени сагъ-солгъа сатар.

Багълама.

Иджреттен къайтам эп тамчы, тамчы,
Забитлер  ура эп къамчы, къамчы,
Тишлерим сыкъып, ёл алдым Оргъа,
Чал атым меним ель-аякъ джоргъа.

Багълама.

}  2 кере

}  2 кере

}  2 кере

АШАГЪЫДА АДЛАРЫ АНЪЫЛГЪАН ЙЫРЛАРНЫНЪ 
МУЭЛЛИФЛЕРИНЕ ТЕШЕККЮРЛЕРИМНИ БИЛЬДИРЕМ

Сейран Усеинов

Аблязиз Велиев

Риза Фазыл

Ресуль Халил

Шакир  Селим

Рустем Джелилов

Сеитумер  Эмин

Билял Мамбет

Зейнеп Аппазова

Энвер  Къафадар

Васфие Къыпчакова

Ольга Голубева

Шевкет Меметов

Дилявер  Османов

Эмине Асанова

Шерьян Али

Рустем Али

Бекир  Чобан-заде

